
ANDRAGOGIK YONDASHUV 
ASOSIDA XOTIN-

QIZLARNING RAQAMLI 
KOMPETENSIYALARINI 

RIVOJLANTIRISH

Suyunova Oysanam Orif qizi
Toshkent viloyati Qibray tumani “Samo” nomli 27-sonli DMTT uslubchisi

Annotatsiya: Mazkur maqolada andragogik yondashuv asosida xotin-qizlarning raqamli kompetensiyalarini rivojlantirish-
ning pedagogik imkoniyatlari yoritilgan. Kattalar ta’limining o‘ziga xos xususiyatlari, ta’lim oluvchilarning hayotiy va kasbiy 
tajribasi, individual ta’limiy ehtiyojlari hamda mustaqil ta’lim olishga bo‘lgan ehtiyoji raqamli kompetensiyalarni shakllanti-
rishning muhim omillari sifatida asoslangan. Raqamli kompetensiya axborotni izlash, saralash va baholash, raqamli vosi-
talardan samarali foydalanish, onlayn muloqot, raqamli kontent yaratish, kiberxavfsizlik va muammolarni raqamli vositalar 
yordamida hal qilish ko‘nikmalarining integrativ majmui sifatida talqin etilgan. Andragogik ta’limda individual yondashuv, 
amaliy yo‘naltirilganlik, tajribaga asoslangan o‘qitish, mustaqil ta’lim va raqamli ta’lim resurslaridan foydalanish xotin-
qizlarning raqamli kompetensiyalarini rivojlantirishning samarali pedagogik shartlari sifatida ko‘rsatilgan.

Kalit so‘zlar: andragogika, andragogik yondashuv, xotin-qizlar ta’limi, raqamli kompetensiya, raqamli savodxonlik, kat-
talar ta’limi, raqamli ta’lim, kasbiy rivojlanish, mustaqil ta’lim, individual ta’lim trayektoriyasi.
Abstract: This article examines the pedagogical potential of developing women’s digital competencies based on an 
andragogical approach. The specific characteristics of adult education, learners’ life and professional experience, indi-
vidual educational needs, and the need for independent learning are substantiated as important factors in the develop-
ment of digital competencies. Digital competence is interpreted as an integrative set of skills that includes searching for, 
selecting, and evaluating information, effectively using digital tools, engaging in online communication, creating digital 
content, ensuring cybersecurity, and solving problems through digital technologies. Within andragogical education, indi-
vidualized learning, practical orientation, experience-based learning, self-directed education, and the use of digital educa-
tional resources are identified as effective pedagogical conditions for developing women’s digital competencies.

Key words: andragogy, andragogical approach, women’s education, digital competence, digital literacy, adult education, 
digital education, professional development, self-directed learning, individual learning trajectory.
Аннотация: В статье раскрываются педагогические возможности развития цифровых компетенций женщин на 
основе андрагогического подхода. Специфические особенности образования взрослых, жизненный и професси-
ональный опыт обучающихся, индивидуальные образовательные потребности, а также потребность в самостоя-
тельном обучении обосновываются как важные факторы развития цифровых компетенций. Цифровая компетент-
ность рассматривается как интегративная совокупность умений, включающая поиск, отбор и оценку информации, 
эффективное использование цифровых инструментов, осуществление онлайн-коммуникации, создание цифро-
вого контента, обеспечение кибербезопасности и решение задач посредством цифровых технологий. В рамках 
андрагогического образования индивидуализированный подход, практическая направленность, обучение на 
основе жизненного и профессионального опыта, самостоятельное обучение и использование цифровых образо-
вательных ресурсов определяются как эффективные педагогические условия развития цифровых компетенций 
женщин.

Ключевые слова: андрагогика, андрагогический подход, образование женщин, цифровая компетентность, циф-
ровая грамотность, образование взрослых, цифровое образование, профессиональное развитие, самостоя-
тельное обучение, индивидуальная образовательная траектория.

KIRISH
Raqamli transformatsiya jarayonining jadallashuvi ta’lim tizimining barcha bosqichlarida raqamli kompe-

tensiyalarni rivojlantirishni muhim pedagogik vazifalardan biriga aylantirmoqda. Ayniqsa, katta yoshdagi ta’lim 
oluvchilarning zamonaviy mehnat bozori talablariga moslashishi, yangi kasbiy ko‘nikmalarni egallashi va ta’lim 
resurslaridan mustaqil foydalanishi raqamli kompetensiyalarning shakllanganlik darajasiga bevosita bog‘liq.

Xotin-qizlarning ta’lim va kasbiy faoliyatdagi ishtirokini kengaytirishda raqamli texnologiyalardan foydala-
nish alohida imkoniyatlar yaratadi. Masofaviy ta’lim, onlayn kurslar, elektron ta’lim resurslari, raqamli platfor-
malar va virtual kommunikatsiya vositalari ta’lim olishning vaqt va makon bilan bog‘liq cheklovlarini kamaytiradi. 
Shu sababli xotin-qizlarning raqamli kompetensiyalarini rivojlantirish nafaqat ta’limiy, balki kasbiy va ijtimoiy 
rivojlanish omili sifatida ham namoyon bo‘ladi.

Mazkur jarayonda andragogik yondashuvning ahamiyati shundaki, kattalar ta’limi an’anaviy pedagogik 
yondashuvdan farqli ravishda ta’lim oluvchining hayotiy va kasbiy tajribasi, mustaqilligi, motivatsiyasi, individual 
ehtiyojlari va amaliy maqsadlarini hisobga olishga yo‘naltiriladi. Shu nuqtayi nazardan, xotin-qizlarning raqamli 
kompetensiyalarini rivojlantirishda andragogik tamoyillardan foydalanish ta’lim jarayonining mazmuni, metod-
lari va vositalarini ta’lim oluvchilarning real ehtiyojlariga moslashtirish imkonini beradi.

MAVZUGA OID ADABIYOTLAR SHARHI
Kattalar ta’limining nazariy asoslari xorijiy pedagogikada M. Knowles tomonidan ishlab chiqilgan andrago

gika konsepsiyasi bilan bevosita bog‘liq. Knowles kattalar ta’limida ta’lim oluvchining mustaqilligi, avvalgi 
tajribasi, ta’limga bo‘lgan ehtiyoji va o‘rganilgan bilimlarni amaliy faoliyatda qo‘llash imkoniyatlarini asosiy 
omillar sifatida ko‘rsatadi [1].

P. Jarvis kattalar ta’limini shaxsning hayotiy tajribasi va ijtimoiy faoliyati bilan uzviy bog‘liq jarayon sifatida 
talqin qiladi [2]. Uning qarashlari raqamli ta’lim sharoitida ta’lim oluvchining mavjud tajribasini yangi raqamli bilim 
va ko‘nikmalar bilan bog‘lash zarurligini ko‘rsatadi.

Raqamli kompetensiya masalalari Yevropa pedagogik tadqiqotlarida ham keng yoritilgan. DigComp 
konsepsiyasida raqamli kompetensiyaning axborot va ma’lumotlar savodxonligi, kommunikatsiya va hamkorlik, 
raqamli kontent yaratish, xavfsizlik hamda muammolarni hal qilish kabi asosiy yo‘nalishlari ajratiladi [3].

O‘zbekiston pedagogikasida ham ta’limni raqamlashtirish, innovatsion pedagogik texnologiyalar, kompe-
tensiyaviy yondashuv va zamonaviy ta’lim texnologiyalaridan foydalanish masalalari keng yoritilgan.

N. A. Muslimovning kompetensiyaviy yondashuv va kasbiy kompetentlikni shakllantirishga oid qarashlari 
shaxsning amaliy faoliyatga tayyorligini ta’minlash nuqtayi nazaridan muhim metodologik asos bo‘lib xizmat 
qiladi [4].

U. Tolipov va M. Usmonboyevalarning pedagogik texnologiyalarga oid tadqiqotlarida ta’lim oluvchining 
faolligi, mustaqil faoliyati va zamonaviy pedagogik texnologiyalardan foydalanish masalalariga alohida e’tibor 
qaratiladi [5].

J. Yo‘ldoshev va S. Usmonovning pedagogik texnologiyalar bo‘yicha ishlari ham ta’lim jarayonini sama-
rali tashkil etish, faol metodlardan foydalanish va ta’lim oluvchining mustaqil faoliyatini kuchaytirish nuqtayi 
nazaridan ahamiyatlidir [6].

Shuningdek, B. Xodjayevning pedagogik kompetentlik va ta’lim jarayonini takomillashtirishga doir qarash-
lari kompetensiyaviy yondashuvning metodik imkoniyatlarini belgilashda muhim ahamiyatga ega [7].

Mavjud manbalar tahlili shuni ko‘rsatadiki, raqamli kompetensiyani rivojlantirish masalasi umumiy peda-
gogik va metodik jihatdan yetarlicha yoritilgan bo‘lsa-da, aynan xotin-qizlarning katta yoshdagi ta’lim ehtiyoj
larini hisobga olgan holda raqamli kompetensiyalarni andragogik yondashuv asosida rivojlantirish masalasi 
alohida metodik tizim sifatida yanada izchil yoritishni talab etadi.

TADQIQOT METODOLOGIYASI
Mazkur tadqiqotda andragogik, kompetensiyaviy, tizimli va shaxsga yo‘naltirilgan yondashuvlar metodo

logik asos sifatida belgilandi. Tadqiqot jarayonida ilmiy-pedagogik adabiyotlarni tahlil qilish, qiyoslash, umum-
lashtirish va tizimlashtirish metodlaridan foydalanildi. Xotin-qizlarning raqamli kompetensiyalarini rivojlantirish-
ning pedagogik shart-sharoitlari kattalar ta’limining mustaqillik, hayotiy tajribaga tayanish, amaliy yo‘naltiril-
ganlik va individual ehtiyojlarni hisobga olish tamoyillari asosida o‘rganildi. Raqamli kompetensiyalarning asosiy 
tarkibiy qismlari DigComp konsepsiyasi asosida tahlil qilinib, ularni rivojlantirishga xizmat qiluvchi pedagogik 
usul va vositalar nazariy jihatdan umumlashtirildi.

TAHLIL VA NATIJALAR
Tahlillar asosida andragogik yondashuv asosida xotin-qizlarning raqamli kompetensiyalarini rivojlantirish-

ning quyidagi pedagogik shartlari belgilandi:

1.	 Individual yondashuv - ta’lim oluvchilarning raqamli tayyorgarlik darajasi va ehtiyojlarini hisobga olish.

2.	 Amaliy yo‘naltirilganlik - raqamli bilimlarni real hayotiy va kasbiy vaziyatlarda qo‘llash.

3.	 Tajriba integratsiyasi - mavjud hayotiy va kasbiy tajribani yangi raqamli bilimlar bilan bog‘lash.

4.	 Mustaqil ta’lim - onlayn resurslar va raqamli platformalar orqali uzluksiz o‘z-o‘zini rivojlantirishni qo‘llab-
quvvatlash.

5.	 Kasbiy yo‘naltirilganlik - raqamli ko‘nikmalarni mehnat bozori va kasbiy faoliyat talablari bilan bog‘lash.
6.	 Raqamli xavfsizlik - shaxsiy ma’lumotlar va raqamli resurslardan xavfsiz foydalanish ko‘nikmalarini shakl

lantirish.
7.	 Refleksiv yondashuv - ta’lim oluvchining o‘z raqamli kompetensiyasi va rivojlanish natijalarini bahol-

ashiga imkon yaratish.
Natijada andragogik yondashuv asosida tashkil etilgan raqamli ta’lim xotin-qizlarning nafaqat texnologik 

ko‘nikmalarini, balki mustaqil ta’lim olish, kasbiy rivojlanish, axborot bilan ishlash va zamonaviy mehnat muhitiga 
moslashish imkoniyatlarini ham kengaytiradi.

Bugungi raqamli iqtisodiyot sharoitida xotin-qizlarning kasbiy o‘zini-o‘zi rivojlantirish jarayoni an’anaviy 
kasbiy bilim va ko‘nikmalar bilan chegaralanib qolmay, raqamli tadbirkorlik, elektron tijorat va raqamli marketing 
kompetensiyalarini ham qamrab olmoqda. Ayniqsa, targetologiya, marketologiya va onlayn savdo kabi faoliyat 
yo‘nalishlarining rivojlanishi xotin-qizlar uchun mehnat bozoriga kirish, mustaqil daromad manbalarini shakllan-
tirish va mavjud kasbiy faoliyatni raqamli muhitga moslashtirishning yangi imkoniyatlarini yuzaga keltirmoqda. 
OECD tahlillarida internet, onlayn platformalar, mobil texnologiyalar va raqamli moliyaviy xizmatlar xotin-qiz
larning daromad olish hamda tadbirkorlik imkoniyatlarini kengaytiruvchi muhim vositalar sifatida baholanadi.

Mazkur jarayonda targetologiya va marketologiyani faqat texnik faoliyat turi sifatida emas, balki bozorni 
tahlil qilish, iste’molchi xulq-atvorini o‘rganish, maqsadli auditoriyani aniqlash, raqamli kommunikatsiyani tashkil 
etish va marketing strategiyalarini ishlab chiqish kompetensiyalarini shakllantiruvchi yo‘nalish sifatida ko‘rish 
maqsadga muvofiq. Targetologik faoliyat orqali ta’lim oluvchi auditoriyani segmentlashtirish, reklama xabarla-
rini muayyan iste’molchi guruhlariga moslashtirish, raqamli reklama samaradorligini tahlil qilish va marketing 
natijalarini baholash kabi amaliy ko‘nikmalarni egallaydi. Marketologik tayyorgarlik esa ushbu ko‘nikmalarni 
kengroq biznes jarayoni – bozor talabi, mahsulot pozitsiyalashuvi, brend kommunikatsiyasi va iste’molchi ehti-
yojlarini tahlil qilish bilan bog‘laydi.

Onlayn savdo kompetensiyasi esa mahsulot yoki xizmatni raqamli platformalar orqali taklif etish, elektron 
buyurtmalarni boshqarish, mijozlar bilan masofaviy kommunikatsiya o‘rnatish, to‘lov va yetkazib berish jarayon-
larini muvofiqlashtirish hamda mijozlar ehtiyojidan kelib chiqib, xizmat sifatini takomillashtirishni nazarda tutadi. 
Shu sababli elektron tijorat xotin-qizlarning nafaqat savdo faoliyatini, balki raqamli biznes yuritish, mijozlar bilan 
ishlash va bozor imkoniyatlarini mustaqil baholash kompetensiyalarini rivojlantiruvchi amaliy ta’lim muhiti sifa-
tida ham ahamiyatlidir. UN Women tomonidan e-commerce sohasida xotin-qizlarning muvaffaqiyatli ishtiroki 
uchun biznes va raqamli ko‘nikmalarni rivojlantirish zarurligi alohida ta’kidlangan.

Andragogik nuqtayi nazardan mazkur yo‘nalishlarning ahamiyati shundaki, katta yoshdagi ta’lim oluvchi 
yangi bilimni bevosita hayotiy yoki kasbiy ehtiyojlari bilan bog‘lash imkoniyatiga ega bo‘ladi. Masalan, kichik 
biznes bilan shug‘ullanuvchi yoki o‘z mahsulotini mustaqil ravishda taklif qiluvchi xotin-qiz uchun targetologiya 
va marketologiya bo‘yicha bilimlar nazariy ma’lumot sifatida emas, balki mavjud faoliyatni rivojlantirish vosi-
tasi sifatida o‘zlashtiriladi. Bunday yondashuv andragogikaning amaliy yo‘naltirilganlik, tajribaga tayanish, 
muammoli vaziyatlar orqali o‘qitish va mustaqil faoliyatni qo‘llab-quvvatlash tamoyillari bilan uyg‘unlashadi.

O‘zbekiston sharoitida ham raqamli marketing va elektron savdo ko‘nikmalarining amaliy ahamiyati ortib 
bormoqda. OECDning O‘zbekiston bo‘yicha tahlilida kichik va o‘rta biznes subyektlari Telegram, Instagram 
va Facebook kabi ijtimoiy media platformalaridan mahsulotlarni targ‘ib qilish, mijozlar va yetkazib beruvchilar 
bilan aloqa qilish hamda buyurtmalarni qabul qilish uchun foydalanayotgani qayd etilgan. Shuningdek, xotin-
qizlar boshqarayotgan kichik va o‘rta biznes subyektlarida raqamli vositalardan foydalanish mavjud bo‘lsa-da, 
ularning imkoniyatlaridan yanada samarali foydalanish uchun qo‘shimcha bilim va ko‘nikmalarga ehtiyoj borligi 
ko‘rsatilgan.

Shu jihatdan andragogik ta’lim mazmuniga raqamli marketing, target reklama, elektron tijorat, kontent 
yaratish, mijozlar bilan raqamli kommunikatsiya, onlayn brending, elektron to‘lovlar, raqamli moliyaviy savod
xonlik va ma’lumotlar xavfsizligi kabi yo‘nalishlarni integratsiya qilish xotin-qizlarning zamonaviy kasbiy kompe-
tensiyalarini rivojlantirishning istiqbolli vositalaridan biri hisoblanadi. Bunda asosiy maqsad faqat muayyan 
raqamli platformadan foydalanishni o‘rgatish emas, balki ta’lim oluvchida raqamli muhitda mustaqil kasbiy faoli-
yatni tashkil etish, bozor talabini tahlil qilish, mijoz ehtiyojini aniqlash va biznes qarorlarini asoslash qobiliyatla-
rini shakllantirishdan iborat bo‘lishi lozim.

Natijada targetologiya, marketologiya va onlayn savdo yo‘nalishlari andragogik ta’limning amaliy kompo-
nentini kuchaytirib, xotin-qizlarning kasbiy moslashuvchanligi, raqamli savodxonligi, tadbirkorlik faolligi va 
mustaqil daromad yaratish salohiyatini rivojlantirishga xizmat qiladi. Bunday ta’lim modeli xotin-qizlarni faqat 
mavjud mehnat bozoriga moslashtirish bilan cheklanmay, ularni raqamli iqtisodiyotning faol ishtirokchisi va 
yangi kasbiy imkoniyatlarni mustaqil yarata oladigan subyekt sifatida shakllantirishga yo‘naltiriladi.

Andragogik yondashuv asosida xotin-qizlarning raqamli kompetensiyalarini rivojlantirishda, avvalo, ta’lim 
oluvchining individual xususiyatlari va mavjud tajribasi hisobga olinishi lozim. Katta yoshdagi ta’lim oluvchilar 
raqamli texnologiyalar bilan ishlash bo‘yicha turli darajadagi tajribaga ega bo‘lishi mumkin. Shu sababli barcha 
ta’lim oluvchilar uchun bir xil mazmun va topshiriqlarni taklif qilish kutilgan natijani bermasligi mumkin.

Andragogik yondashuvda individual ta’lim trayektoriyasi muhim o‘rin egallaydi. Bunda ta’lim oluvchining 
boshlang‘ich raqamli kompetensiyasi aniqlanib, unga mos ta’lim mazmuni va amaliy topshiriqlar belgilanadi. 
Masalan, boshlang‘ich darajadagi tinglovchilar uchun elektron pochta, qidiruv tizimlari, elektron hujjatlar va 
videokonferensiya platformalaridan foydalanish ko‘nikmalari shakllantirilsa, yuqori darajadagi tinglovchilar 
uchun raqamli kontent yaratish, onlayn loyihalarni boshqarish, sun’iy intellekt vositalaridan foydalanish va 
raqamli xavfsizlik masalalari taklif qilinishi mumkin.

Ikkinchi muhim jihat - tajribaga asoslangan ta’lim. Katta yoshdagi xotin-qizlarning hayotiy, oilaviy, ijti-
moiy va kasbiy tajribasi yangi raqamli bilimlarni o‘zlashtirish uchun pedagogik resurs sifatida qaralishi lozim. 
Masalan, kundalik faoliyatda elektron to‘lovlardan foydalanish, davlat xizmatlaridan onlayn foydalanish, maso-
faviy ish jarayonlarini tashkil etish yoki kasbiy ma’lumotlarni internet orqali izlash kabi real vaziyatlar asosida 
topshiriqlar ishlab chiqilishi mumkin.

Uchinchi jihat - amaliy yo‘naltirilganlik. Raqamli kompetensiyani faqat nazariy bilimlar asosida shakl-
lantirish yetarli emas. Ta’lim oluvchi raqamli vositani muayyan muammoni hal qilish jarayonida qo‘llashi kerak. 
Shu sababli loyiha, keys, muammoli vaziyat, amaliy mashq va mustaqil topshiriqlardan foydalanish samarali 
hisoblanadi.

To‘rtinchi jihat - raqamli xavfsizlik kompetensiyasi. Xotin-qizlarning raqamli muhitdagi faolligi ortishi bilan 
shaxsiy ma’lumotlarni himoyalash, kuchli parollardan foydalanish, fishing va firibgarlikni aniqlash, ishonchli 
manbalarni farqlash hamda raqamli muloqot madaniyatiga rioya qilish ko‘nikmalarini shakllantirish zarur.

Beshinchi jihat - mustaqil ta’lim va o‘z-o‘zini rivojlantirish. Andragogik yondashuvda ta’lim oluvchi 
pedagog tomonidan beriladigan bilimni passiv qabul qiluvchi emas, balki o‘z ta’lim faoliyatini tashkil eta oladigan 
faol subyekt sifatida qaraladi. Shu sababli elektron kurslar, videodarslar, raqamli kutubxonalar, ochiq ta’lim 
resurslari va onlayn platformalardan foydalanish mustaqil ta’lim imkoniyatlarini kengaytiradi.

Shunday qilib, xotin-qizlarning raqamli kompetensiyasini rivojlantirishni motivatsion, axborotiy, kommu-
nikativ, texnologik, kreativ va xavfsizlik komponentlari asosida tashkil etish mumkin. Mazkur komponentlarning 
o‘zaro integratsiyasi ta’lim oluvchining raqamli muhitda mustaqil va samarali faoliyat yuritish imkoniyatlarini 
kengaytiradi.

XULOSA VA TAKLIFLAR
Andragogik yondashuv asosida xotin-qizlarning raqamli kompetensiyalarini rivojlantirish zamonaviy ta’lim

ning muhim yo‘nalishlaridan biridir. Kattalar ta’limining mustaqillik, tajribaga tayanish, amaliy yo‘naltirilganlik, 
motivatsiya va individual ehtiyojlarni hisobga olish kabi tamoyillari raqamli kompetensiyalarni shakllantirish 
uchun qulay pedagogik asos yaratadi.

Xotin-qizlarning raqamli kompetensiyasi axborotni izlash va baholash, raqamli vositalardan foydalanish, 
onlayn kommunikatsiya, raqamli kontent yaratish, raqamli xavfsizlik va muammolarni texnologik vositalar orqali 
hal qilish ko‘nikmalarining integrativ tizimi sifatida shakllantirilishi maqsadga muvofiq.

Shuningdek, ta’lim mazmunini real hayotiy va kasbiy ehtiyojlarga moslashtirish, individual ta’lim trayektori-
yalarini yaratish, amaliy topshiriqlardan foydalanish va mustaqil raqamli ta’limni qo‘llab-quvvatlash xotin-qiz
larning raqamli kompetensiyalarini rivojlantirish samaradorligini oshiradi. Shu jihatdan andragogik yondashuv 
xotin-qizlarning raqamli muhitda faol ishtirok etishi, kasbiy imkoniyatlarini kengaytirishi va uzluksiz ta’lim jara
yoniga moslashishi uchun samarali pedagogik mexanizm sifatida namoyon bo‘ladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

